
Ətraf SƏRRAF

GEDİRӘM MӘN İNDİ 
PAYIZ OLMAĞA

Çıxdım artıq ömrün bahar çağından,
Gedirәm mәn indi payız olmağa.
Gәrәk ki, alışam bir üzü günәş,
Bir üzü dә şaxta, ayaz olmağa.

Çox şey әldәn çıxıb. Nә olar-olmaz,
Qoy möhkәm yapışım qalanlarından.
Daha baş çıxara bilirәm bir az,
Dünyanın min cürә yalanlarından.

Gedirәm mәn indi payız olmağa.
Payız olmağın da qayğısı min-min.
Ömurdәn növbәti payı almağa,
Bir az dözüm lazım, bir az da tәmkin.

Ömrün payız yüklü köçüyәm belә,
Ayrılıb gedirәm, yolçuyam belә.
Mәnim bu halımdan dәrs alanlara,
Bәlkә dә, әn yaxşı ölçüyәm elә.

“Ayrılıq” sözündәn ürәyim sızlar.
Özüm dә bilmirәm bu nәdir indi.
Ömrün baharında gördüyüm qızlar
Hamısı anadır, nәnәdir indi.

Ağaran saçımda xatirә üçün
Bahar çiçәyinin az әtri qalıb.
Ümidlә gedirәm, deyirәm ömrün,
Bәlkә, oxunmamış bir sәtri qalıb...

Şeir ki ağılla hiss birliyidi,
Qәsdim var gәlәni xeyrә yozmağa.
Ömrün payız çağı şairliyidi,
Gedirәm mükәmmәl şeir yazmağa.

Mәn çıxıb gedirәm payız olmağa.
Gedirәm orda da tutum yerimi.
Baharı sovuşan bağçaya, bağa,
Saralmış yarpağa yazım şeirimi.

Әzәldәn özümdәn salıb qabağa,
Qovdum ömrü-günü, yaşı, nә bilim.
Gedirәm mәn indi payız olmağa,
Bir az da payıztәk düşünә bilim.

QIZIL AN

Şeirә qurban verdiyim
vaxtın altında durmuşam,
söz yağışı mәni tutsun deyә.

İstәyirәm ömürdәn
bir qızıl an qoparıb

göndәrim gәlәcәyә.

SÖNMÜŞ OCAQLA SÖHBӘT

Axşam sәn gözәl yanırdın,
Alovun da ucaboylu.
Sәhәr gәlib gördülәr ki,
Yıxılmısan üzüqoylu.

Sözü bitmiş adam kimi
Susub qalmısan, ay ocaq.
Gәlәnindәn, gedәnindәn
Küsüb qalmısan, ay ocaq.

Odun sönüb, külün qalıb,
Yol üstündә ölün qalıb.
O hәvәslә yanmağından
Sәnә ancaq zülüm qalıb.

Bu gecә sәn dә taxtından
Endin belәcә, demәli.
Sәhәrәcәn yanıb, yanıb,
Söndün belәcә, demәli.

Kimlәr qızındı oduna,
İndi düşmәzsәn yadına.
Sәn ki yaxşılıq adına,
Çatır-çatır yandın, ocaq.

Yanmısan, yaxşı yanmısan,
Yanmağın axırı buymuş.
Yәqin elә bu halını,
Sәnintәk yananlar duymuş.

Ocaq olub yanmaq nәdi,
Axı hәr kәs bilә bilmәz.
Elә gözәl yanmayanlar
Belә gözәl ölә bilmәz.

MӘNASINDAN DÜŞӘN SÖZӘM

Yanımdan ötüb keçirdin,
Qәfil yaddaşın üşündü.
Kim bilir nә xatırladın,
Kim bilir nәlәr düşündün.

Bu gördüyün mәn deyilәm,
Yoxdur onda mәndәn әsәr.
Fikir vermә uzaqlarda
Unudulan qәrib sәsә.

Dönüb bir dә baxma, gözәl,
Bәnzәtdin birinә mәni.
Mәnasından düşәn sözәm,
Gәtirmә dilinә mәni.

OYNADIM

Mәn bir kәnd uşağıydım,
Çöldә, çәmәndә oynadım.
Qışın soyuq havasında,
Dumanda, çәndә oynadım.

Tez alışdım çöl işinә,
Mal-qaranın örüşünә.
Getdim kәndin hәr işinә,
Әkib-biçәndә oynadım.

Yazım, qismәtim qoymadı,
Mәn saydım, fәlәk saymadı.
Kimi ortada oynadı,
Mәn bir az gendә oynadım.

Hәr necә desәm rәvadı –
Qәlbim dәrdimә yuvadı.
Ömür bir qәmli havadı,
Çaldılar, mәn dә oynadım.

YENӘ İÇİN-İÇİN AĞLAYIR PAYIZ

Yenә için-için ağladı payız,
Buludlar sıxıldı göz әvәzinә.
Qәlbimdәn qüssәli bir şeir keçdi,
Başımı tәrpәtdim söz әvәzinә.

Olanı gәtirdim gözüm önünә,
Qәmli baxışlarım münsifә döndü.
Bir daha boylandım ötәn hәr günә,
Әn böyük istәyim tәәssüfә döndü.

Bu insan halıdır, qalanda yalqız,
Kövrәk xatirәlәr kәdәr gәtirir.
Yenә için-için ağlayır payız,
Әsәn yel hüznlü xәbәr gәtirir.

Ayrılıq yeridir durduğum bu yer,
Yada salır ömrә әsәn külәyi.
Ayrılıq sözünü yazan durnanın
Havada oynadı qәlәm-lәlәyi.

Hәsrәtdәn söylәndim mәn dә bir ağız,
Hәlә gözlәyirәm o uzaq yolu...
Yenә için-için ağlayır payız,
Mәnim dә payıztәk gözlәrim dolur.

